


 დანართი №1
ნარკოვითარების მონიტორინგის ცენტრის წევრთა არჩევის წესი

მუხლი 1. კონკურსის გამოცხადება
1. ნარკომანიის წინააღმდეგ ბრძოლის უწყებათშორისი საკოორდინაციო საბჭო (შემდგომში - „უწყებათშორისი საბჭო“) ნარკოვითარების მონიტორინგის ცენტრის - აღმასრულებელი საბჭოს, სამეცნიერო-საკონსულტაციო დანაყოფისა და  ინფორმაციისა და მონაცემთა კვლევების დანაყოფის - წევრთა შერჩევის მიზნით აცხადებს ღია კონკურსს. 
2. ინფორმაცია კონკურსის, სამუშაო აღწერილობისა და ვაკანსიით გათვალისწინებული უფლება-მოვალეობების შესახებ განთავსდება იუსტიციის სამინისტროს ოფიციალურ ელექტრონულ გვერდზე.
მუხლი 2. შესარჩევი კომისიის შემადგენლობა და მისი უფლებამოსილება
1. კონკურსანტთა შერჩევის უზრუნველყოფის მიზნით უწყებათშორისი საბჭოს შემადგენლობიდან იქმნება ნარკოვითარების მონიტორინგის ცენტრის წევრთა შესარჩევი კომისია.
2. შესარჩევი კომისია შედგება გენდერულად დაბალანსებული 12 წევრისაგან.  კომისიის წევრთა შემადგენლობა განისაზღვრება უწყებათშორისი საბჭოს სხდომაზე და გაფორმდება სხდომის ოქმით. 
3. კომისია ვალდებულია, შესარჩევი კონკურსი ჩაატაროს წინამდებარე წესის დაცვით, მიუკერძოებლად და გამჭვირვალედ. 
4. შესარჩევი კომისია, კანდიდატთა შერჩევასა და დამტკიცებასთან დაკავშირებული ღონისძიებების სრულყოფილად ორგანიზების მიზნით, უფლებამოსილია მიმართოს უწყებათშორისი საბჭოს სამდივნოს. 

მუხლი 3. კომისიის თანამდებობის პირები
1. კომისია პირველ სხდომაზე თავისივე შემადგენლობიდან კომისიის წევრთა ხმათა უმრავლესობით და ფარული კენჭისყრით ირჩევს კომისიის თავმჯდომარეს, რომელიც იმავდროულად არ წარმოადგენს უწყებათაშორისი საბჭოს თავმჯდომარეს.
2. შესარჩევი კომისიის თავმჯდომარე ხელმძღვანელობს კომისიის სხდომებს, ხელს აწერს კომისიის მიერ მიღებულ გადაწყვეტილებებს და ახორციელებს მის კომპეტენციაში შემავალ სხვა უფლებამოსილებებს. 
3. კომისია გადაწყვეტილებას იღებს დამსწრე წევრთა უმრავლესობით. კომისიას გადაწყვეტილების მიღება შეუძლია, თუ მას ესწრება კომისიის წევრთა ნახევარზე მეტი.
4. შესარჩევი კომისიის წევრი არ შეიძლება ამავდროულად იყოს კონკურსში მონაწილე კანდიდატი. 

მუხლი 4. კონკურსის წევრთა წარდგენა და მოთხოვნები
1. კანდიდატების წარდგენა ხდება სამეცნიერო - კვლევითი ინსტიტუტის, სოციოლოგიური-კვლევითი ინსტიტუტის, თემატურ საკითხებზე მომუშავე არასამთავრობო ან პროფესიული ორგანიზაციების ან/და გაერთიანებების მიერ ან კანდიდატის მიერ საკუთარი კანდიდატურის ინდივიდუალური წარდგინების მეშვეობით.
2. განცხადების წარსადგენად განსაზღვრულია არანაკლებ ათდღიანი ვადა, რომელიც აითვლება კონკურსის გამოცხადების დღიდან.
3. კანდიდატთა რეგისტრაცია მიმდინარეობს 14 დღის განმავლობაში. რეგისტრაციაზე უარის თქმის შემთხვევაში კანდიდატი უფლებამოსილია ხარვეზი გამოასწოროს 3 სამუშაო დღის განმავლობაში. 
4. ღია კონკურსში მონაწილეობის მიზნით, კანდიდატმა უნდა წარმოადგინოს შემდეგი დოკუმენტები: 
ა) სამოტივაციო წერილი; 
ბ) პიროვნების მაიდენტიფიცირებელი დოკუმენტები;
გ) პრევენციის, მკურნალობა-რეაბილიტაციის, ზიანის შემცირების, მიწოდების შემცირების, ადიქტოლოგიის, ან/და მათ მომიჯნავე საკითხებზე მუშაობის დამადასტურებელი დოკუმენტი (მუშაობის არანაკლებ 3 წლიანი გამოცდილება);
დ) გამოქვეყნებული თემატური პუბლიკაციები ან/და სხვა ნაშრომები ეროვნულ ან/და საერთაშორისო დონეზე;

მუხლი 5. შესარჩევი კონკურსის ჩატარება
1. ნარკოვითარების მონიტორინგის ცენტრის წევრები აირჩევიან შესარჩევი კომისიის ყველა წევრის მიერ პირდაპირი, თავისუფალი და თანასწორი ხმის მიცემის საფუძველზე, ფარული კენჭისყრით. 
2. ცენტრის არჩეულ წევრად ითვლება საუკეთესო შედეგის მქონე იმდენი კანდიდატი, რამდენ ვაკანტურ ადგილზეც ტარდება კონკურსი.
3. იმ შემთხვევაში თუ კენჭისყრაში მონაწილე კანდიდატებმა მიიღეს ხმების თანაბარი ოდენობა, გადამწყვეტი ხმის უფლება ენიჭება კომისიის თავმჯდომარეს. 
4. მონიტორინგის ცენტრის წევრის უფლებამოსილების ვადამდე შეწყვეტის შემთხვევაში ვაკანტურ ადგილზე შესაძლებელია ჩატარდეს განმეორებითი შერჩევის პროცედურა.  ვაკანტურ ადგილზე პირი აირჩევა დარჩენილი უფლებამოსილების ვადით.
5. კომისია ამტკიცებს მონიტორინგის ცენტრის აღმასრულებელი საბჭოს შემადგენლობას (სახელმწიფო უწყებათა 6 წარმომადგენელი, სამეცნიერო-საკონსულტაციო დანაყოფის თავმჯდომარე და ინფორმაციისა და მონაცემთა კვლევების დანაყოფის თავმჯდომარე). 
6. სამეცნიერო-საკონსულტაციო დანაყოფის წევრად აირჩევა პრევენციის, მკურნალობა-რეაბილიტაციის, ზიანის შემცირების, მიწოდების შემცირების ან/და ადიქტოლოგიის დარგის, ასევე, მომიჯნავე დარგების 5 ექსპერტი, 1 აკადემიური წრის წარმომადგენელი და 1 იურისტი.  ცენტრის წევრად არ შეიძლება არჩეულ იქნას ის პირი, რომელიც უკვე არჩეულია სხვა დანაყოფის წევრად. 
7. ინფორმაციისა და მონაცემთა კვლევების დანაყოფის წევრად ღია კონკურსის წესით აირჩევა პრევენციის, მკურნალობა-რეაბილიტაციის, ზიანის შემცირების, მიწოდების შემცირების, ადიქტოლოგიის, სოციოლოგიისა ან/და ეპიდემიოლოგიის დარგის 5 წარმომადგენელი.  ცენტრის წევრად არ შეიძლება არჩეულ იქნას ის პირი, რომელიც უკვე არჩეულია სხვა დანაყოფის წევრად. 
8. მონიტორინგის ცენტრის წევრად პირი შესაძლებელია აირჩეს ზედიზედ მხოლოდ ორჯერ. ცენტრის წევრის არჩევის ვადა განისაზღვრება 3 წლით.
მუხლი 7. შედეგების გასაჩივრება და საბოლო შედეგების გამოცხადება
1.  პირს კონკურსის შედეგების (მის მიმართ გამოტანილი საბოლოო გადაწყვეტილება) გამოცხადებიდან (გადაწყვეტილების ჩაბარებიდან - წერილობით გაგზავნის შემთხვევაში და გაგზავნიდან - გადაწყვეტილების ელექტრონული ფოსტით გაგზავნის შემთხვევაში)  არაუგვიანეს 2 სამუშაო დღისა, უფლება აქვს გაასაჩივროს გადაწყვეტილება. ამ ვადის გასვლის შემდეგ საჩივარი არ მიიღება. 
2. სამეცნიერო - საკონსულტაციო დანაყოფის წევრობის პოზიციაზე კონკურსში მონაწილე პირს უფლება აქვს გადაწყვეტილება გაასაჩივროს უწყებათშორის საბჭოში, ხოლო, ინფორმაციისა და მონაცემთა კვლევითი დანაყოფის წევრობის პოზიციაზე კონკურსში მონაწილე პირს უფლება აქვს გადაწყვეტილება გაასაჩივროს საქართველოს იუსტიციის სამინისტროში.  
3. შესაბამისი ორგანო საჩივრის შეტანიდან 3 დღის განმავლობაში განიხილავს საჩივარს და იღებს სათანადო გადაწყვეტილებას. 
4. შესარჩევი კომისია შედეგებს ამტკიცებს შემაჯამებელი ოქმით. 
5. [bookmark: _GoBack]კონკურსანტთა შერჩევის შედეგები გამოქვეყნდება საქართველოს იუსტიციის სამინისტროს ოფიციალურ გვერდზე. 

